
പതിനാറാം കേരളനിയമസഭ

രണ്ടാം സമ്മേളനം

നക്ഷത്രചിഹ്നമിടാത്ത ചോദ്യം നമ്പർ: 2522 28-10-2026-ല്‍ മറുപടിയ്ക്ക്

പട്ടികജാതി പട്ടികവ‍ർഗ്ഗ വിഭാഗങ്ങളുടെ ഉന്നമനം

ചോദ്യം ഉന്നയിച്ച അംഗങ്ങൾ

ശ്രീ. ജി. സുധാകരൻ

മറുപടി നൽകിയ മന്ത്രി

ശ്രീമതി കെ. എ. തുളസി

(പട്ടികജാതി, പട്ടികവർഗ്ഗ - പിന്നോക്ക ക്ഷേമ

വകുപ്പ് മന്ത്രി)

(എ)  കേരളത്തിലെ പട്ടികജാതി പട്ടികവ‍ർഗ്ഗ വിഭാഗങ്ങള്‍ക്ക് ഭവന നിർമ്മാണപദ്ധതികളിലൂടെ

ആധുനിക സൗകര്യങ്ങളുള്ള വീടുകൾ നി‍ർമ്മിച്ചു നൽകാൻ ആരംഭിച്ചിട്ടുണ്ടോ; എങ്കിൽ അവരുടെ

ജനസംഖ്യയുടെ എത്ര ശതമാനം പേ‍ർക്ക് ഇത്തരം വീടുകൾ ലഭ്യമായിട്ടുണ്ട്;

മറുപടി: പട്ടികജാതി പട്ടിക വർഗ വിഭാഗങ്ങൾക്കായി തനത് ഭവന പദ്ധതികൾ സർക്കാർ

ആവിഷ്കരിച്ചിട്ടുണ്ട്. എന്നാൽ പട്ടികജാതി വികസന വകുപ്പ് നേരിട്ട് പട്ടികജാതി കുടുംബങ്ങൾക്ക്

സുരക്ഷിതവും ആധുനിക സൗകര്യവുമളള ഭവനം ഉറപ്പാക്കക്കുന്നതിനുളള ഭവന പദ്ധതിയുടെ മാർഗ്ഗരേഖ

അംഗീകരിച്ച് ഉത്തരവായിട്ടുണ്ട്. പദ്ധതി നടത്തിപ്പിനനുളള ഭരണാനുമതി,ധനസഹായ തുക എന്നിവ

സംബന്ധിച്ച് സർക്കാർ പരിശോധിച്ചു വരുന്നു.

സർക്കാരിന്റെ നൂറുദിന കർമ്മപരിപാടിയുടെ ഭാഗമായി പട്ടികവർഗ്ഗക്കാർക്ക് ഭവനനിർമ്മാണ

നടത്തുന്നതിന് മാർഗ്ഗനിർദ്ദേശങ്ങൾ അംഗീകരിച്ച് സർക്കാർ ഉത്തരവായിട്ടുണ്ട്.

(ബി)  സ്വാതന്ത്ര്യം കിട്ടി എൺപതാം വാർഷികം അടുത്തവർഷം ആഘോഷിക്കുമ്പോഴും പ്രസ്തുത

വിഭാഗങ്ങളുടെ താമസം, ഭക്ഷണം, വിദ്യാഭ്യാസം, വരുമാനം, തൊഴിൽ തുടങ്ങിയ മേഖലകളിൽ മറ്റ്

വിഭാഗങ്ങളോടൊപ്പം എത്തിയിട്ടില്ലായെന്ന വസ്തുത ശ്രദ്ധയിൽപ്പെട്ടിട്ടുണ്ടോ;

മറുപടി: പട്ടികജാതി വിഭാഗക്കാരുടെ താമസം. ഭക്ഷണം, വിദ്യാഭ്യാസം, വരുമാനം തൊഴിൽ

തുടങ്ങിയ മേഖലകളിൽ മറ്റ് വിഭാഗങ്ങളോടൊപ്പം എത്തിക്കുന്നതിനായി പട്ടികജാതി വികസനത്തിന്

അകെ സംസ്ഥാന ബജറ്റ് വിഹിതത്തിന്റെ 9.81% എല്ലാ വർഷവും വകയിരുത്തുന്നു. പട്ടികജാതി

വിഭാഗങ്ങളുടെ ത്വരിതവേഗതയിലുള്ള വളർച്ച ഉറപ്പുവരുത്തുന്നതിനായി വകുപ്പ് ക്ഷേമപദ്ധതികളിൽ

നിന്ന് ശാക്തീകരണ  പദ്ധതികളിലേക്ക് ചുവടുവയ്ക്കുകയും, അതുവഴി ഈ വിഭാഗത്തിന്റെ അടിസ്ഥാന

സൗകര്യം വികസനത്തിനൊപ്പം വിദ്യാഭ്യാസ ഉന്നമനവും, വരുമാന സ്ഥിരതയും, സംരംഭകത്വ

വികസനവും കൈവരിച്ചുവരുന്നു.

പട്ടികവർഗ്ഗ വിഭാഗക്കാരുടെ   വിദ്യാഭ്യാസം, ആരോഗ്യം, അടിസ്ഥാന സൗകര്യ വികസനം,

ബോധവത്കരണം എന്നീ മേഖലകൾ കേന്ദ്രീകരിച്ചാണ് പദ്ധതികൾ നടപ്പിലാക്കി വരുന്നത്. ആയത്

പട്ടികവർഗ്ഗക്കാരുടെ സമഗ്ര വികസനത്തിന് ആക്കം കൂട്ടിയിട്ടുണ്ട്. 



(സി)  പ്രസ്തുത വിഭാഗങ്ങളുടെ തീവ്ര പിന്നോക്കാവസ്ഥ മാറ്റി ആധുനിക ജീവിതത്തിലേയ്ക്ക്

കടന്നുവരാനുള്ള എന്തെല്ലാം സാമൂഹ്യപദ്ധതികളാണ് വിഭാവനം ചെയ്യുന്നത്;

മറുപടി: പട്ടികജാതി വിഭാഗങ്ങുടെ തീവ്ര പിന്നാക്കാവസ്ഥ മാറ്റി ആധുനിക ജീവിതത്തിലേക്ക്

കടന്നുവരുന്നതിനായ പട്ടികജാതി വികസന വകുപ്പ് മുഖേന ഭൂരഹിത പുനരധിവാസ പദ്ധതി, സേഫ്‌

പഠനമുറി, ചികിത്സാ ധനസഹായം, ഏക വരുമാനദായകൻ മരണപ്പെട്ട കുടുംബങ്ങൾക്കുള്ള

ധനസഹായം, വിവാഹ ധനസഹായം, മിശ്ര വിവാഹിതർക്ക് ധനസഹായം, ദുർബല

വിഭാഗങ്ങൾക്കുള്ള പ്രത്യേക പുനരധിവാസ പദ്ധതി എന്നീ സാമൂഹ്യവികസന പദ്ധതികൾ

നടപ്പിലാക്കുന്നു. കൂടാതെ, നിലവിലെ സർക്കാർ അധികാരത്തിൽ വന്നതിനുശേഷം പട്ടികജാതി

വികസന വകുപ്പിന്റെ തനത ഭവന പദ്ധതിക്കുള്ള മാർഗ്ഗരേഖ പുറപ്പെടുവിച്ചിട്ടുണ്ട്. കൂടാതെ,

സർക്കാരിന്റെ 100 ദിന  കർമ്മപരിപാടിയുടെ ഭാഗമായി 1000 പഠനമുറികൾ പൂർത്തീകരിക്കുകയും

പട്ടികജാതിയിലെ ദുർബലവിഭാഗങ്ങളിൽ 25 പേർക്ക് സ്വയംതൊഴിൽ സംരംഭങ്ങൾ

ആരംഭിക്കുന്നതിനുള്ള ആനുകൂല്യങ്ങൾ നൽകുകയും ചെയ്തിട്ടുണ്ട്. 

പട്ടികവർഗ്ഗ ജനവിഭാഗത്തിന്റെ വികസനത്തിനായി 2026-27 സാമ്പത്തിക വർഷത്തിൽ 978.41

കോടി രൂപ വകയിരുത്തിയിട്ടുണ്ട്. പട്ടികവർഗ്ഗ വികസന വകുപ്പ് നടപ്പിലാക്കുന്ന പദ്ധതികൾ

അനുബന്ധമായി ചേർക്കുന്നു.

(ഡി)  ഗവേഷണ മേഖലയിൽ പട്ടികജാതി പട്ടികവ‍ർഗ്ഗ വിഭാഗത്തിൽപ്പെട്ട വിദ്യാ‍ർത്ഥികളുടെ

സാന്നിദ്ധ്യം എത്രയെന്ന് വിശകലനം ചെയ്തിട്ടുണ്ടോ;

മറുപടി: UGC പാസാകാത്ത വിദ്യാർത്ഥികൾക്ക് UGC കാലാകാലങ്ങളിൽ അനുവദിക്കുന്ന തുകയുടെ

75% നിരക്കിൽ ഫെലോഷിപ്പും കണ്ടിജന്റ് ഗ്രാന്റും സംസ്ഥാന ധനസഹായമായി വകുപ്പ്

അനുവദിക്കുന്നു. ഇപ്രകാരം, പ്രതിവർഷം ശരാശരി 400 വിദ്യാർത്ഥികൾ ഇ-ഗ്രാന്റ്സ് പോർട്ടൽ മുഖേ

രജിസ്റ്റർ ചെയ്ത് ഫെലോഷിപ്പ് വാങ്ങിവരുന്നു.

ബിരുദ, ബിരുദാനന്തര തലങ്ങളെ അപേക്ഷിച്ച് ഉന്നത ഗവേഷണ (Ph.D.) രംഗത്ത് പട്ടികവർഗ്ഗ

വിഭാഗങ്ങളിൽ നിന്നുള്ള വിദ്യാർത്ഥികളുടെ സാന്നിദ്ധ്യം നിലവിൽ പരിമിതമാണെങ്കിലും

സമീപകാലത്തായി കൂടുതൽ വിദ്യാർത്ഥികൾ ഗവേഷണ രംഗത്തേക്ക് കടന്നുവരുന്നുണ്ട്. സാമ്പത്തിക

പരാധീനതകൾ കാരണം ഗവേഷണം പാതിവഴിയിൽ മുടങ്ങിപ്പോകാതിരിക്കുന്നതിനായി

പി.എച്ച്.ഡി. വിദ്യാർത്ഥികൾക്ക് പ്രതിമാസ ഫെലോഷിപ്പും വാർഷിക ആകസ്‌മിക ഗ്രാന്റും

(Contingency Grant) ഇ-ഗ്രാന്റ്സ് (e-Grants) പോർട്ടൽ വഴി കൃത്യമായി വിതരണം ചെയ്തുവരുന്നു.

കൂടാതെ, ലോകോത്തര വിദേശ സർവ്വകലാശാലകളിൽ Ph.D. / പോസ്റ്റ്-ഡോക്ടറൽ ഗവേഷണം

നടത്തുന്ന പട്ടികവർഗ്ഗ വിദ്യാർത്ഥികൾക്കായി പരമാവധി 25 ലക്ഷം രൂപ വരെ ധനസഹായം

നൽകുന്ന ഉന്നതി ഓവർസീസ് സ്കോളർഷിപ്പ് ' പദ്ധതിയും വകുപ്പ് കാര്യക്ഷമമായി നടപ്പിലാക്കുന്നുണ്ട്.

(ഇ)  ഉന്നത വിദ്യാഭ്യാസ മേഖലയിൽ പട്ടികജാതി പട്ടികവർഗ്ഗ വിഭാഗത്തിൽപ്പെട്ട

വിദ്യാ‍ർത്ഥികൾക്ക് സംവരണം ചെയ്തിട്ടുള്ള സീറ്റുകൾ പലസ്ഥാപനങ്ങളിലും

ഒഴിഞ്ഞുകിടക്കുകയാണെന്നത് ശ്രദ്ധയിൽപ്പെട്ടിട്ടുണ്ടോ;

മറുപടി: ചില പ്രത്യേക പ്രൊഫഷണൽ സാങ്കേതിക കോഴ്സുകളിലും വിദൂര കോളേജുകളിലും

അപേക്ഷകരുടെ കുറവ് മൂലം സംവരണ സീറ്റുകൾ ഒഴിഞ്ഞു കിടക്കുന്ന സാഹചര്യം ഉണ്ടാകുന്ന പക്ഷം

പ്രസ്തുത സീറ്റുകളിലേക്ക് OEC വിഭാഗത്തിൽപെട്ട അപേക്ഷകർക്ക് അഡ്മിഷൻ നൽകുന്നതിന് അനുമതി

നൽകിക്കൊണ്ട് പിന്നോക്ക വിഭാഗ വികസന വകുപ്പിന്റെ 02.08.2017 ലെ സഉ (കൈ) നം. 14/2017/

പി. വി. വി. വ ഉത്തരവ് പുറത്തിറക്കിയിട്ടുണ്ട്.  എന്നിരുന്നാലും പട്ടികജാതി പട്ടികവർഗ്ഗ

വിഭാഗത്തിൽപ്പെട്ട  വിദ്യാർത്ഥികൾക്ക് അർഹതപ്പെട്ട സീറ്റുകൾ അവർക്ക് തന്നെ

ലഭ്യമാക്കുന്നതിനായി വകുപ്പ് സമഗ്രമായ ഇടപെടൽ നടത്തി വരുന്നുണ്ട് .

(എഫ് )  പട്ടികജാതി പട്ടികവർഗ്ഗ വിഭാഗത്തിൽപ്പെട്ട വിദ്യാ‍ർത്ഥികൾക്ക് സംവരണം ചെയ്ത സീറ്റുകൾ

മറ്റ് സമുദായക്കാർക്ക് മാറ്റികൊടുക്കരുതെന്ന് രണ്ട് പതിറ്റാണ്ടുകൾ മുമ്പ് കേരള സർവ്വകലാശാല

ഉത്തരവിറക്കിയത് ശ്രദ്ധയിൽപ്പെട്ടിട്ടുണ്ടോ;

മറുപടി: വിവരം ശേഖരിച്ചു വരുന്നു.

(ജി)  പട്ടികജാതി പട്ടികവർഗ്ഗ വിഭാഗത്തിൽപ്പെട്ട വിദ്യാ‍ർത്ഥികൾക്ക് സംവരണം ചെയ്ത

സീറ്റുകളിലേക്ക് അപേക്ഷകരില്ലാത്ത സാഹചര്യങ്ങളില്‍ ഇതര സമുദായങ്ങളിൽപ്പെട്ടവ‍ർക്ക് ഇവരുടെ

സീറ്റുകൾ മാറ്റി നൽകുന്ന രീതി പല ഉന്നത വിദ്യാഭ്യാസ സ്ഥാപനങ്ങളിലും നിലനിൽക്കുന്നതായി

കണ്ടെത്തിയിട്ടുണ്ടോ; എങ്കിൽ അത്തരം സാഹചര്യങ്ങൾ ഇല്ലാതാക്കാൻ എന്തെല്ലാം നടപടികൾ

സ്വീകരിക്കാൻ കഴിയുമെന്ന് വ്യക്തമാക്കുമോ?

മറുപടി: (ഇ) പിരിവിലെ ഉത്തരം.

സെക്ഷൻ ഓഫീസർ

